
06-10-2026  UKA 2026/292 

______________________ 

UKA 2026/292  1 

ISN – Suliap normua: 2026 - 17935  

 

 

 

Kalaallit Nunaanni Inuit Pisinnaatitaaffii pillugit Siunnersuisoqatigiit pillugit 

Inatsisartut inatsisaata allanngortinneqarnissaanut siunnersuummik Naalakkersuisut 

saqqummiussinissaannik Inatsisartut aalajangiiffigisassaattut siunnersuut, taamaalilluni 

Kalaallit Nunaanni Inuit Pisinnaatitaaffii pillugit Siunnersuisoqatigiinni 

ilaasortaasarneq innuttaasunik sullissinermut atatillugu pisortatigoortumik  

suliaqarnissamut (borgerligt ombud) maleruagassatigut ilaatinneqalerniassammat. 

Inatsisissatut siunnersuut kingusinnerpaamik UPA 2027-mi saqqummiunneqassaaq. 

(Inatsisartunut ilaasortaq, Nivi Rosing, Inuit Ataqatigiit) 

 

 

Akissuteqaat 

(Isumaginninnermut, Suliffeqarnermut, Ilaqutariinnut Nunamullu Namminermut 

 Naalakkersuisoq) 

 

Siullermeerinninneq 

 

 

Naalakkersuisut Inuit Ataqatigiinnut aamma siunnersuuteqartup siunnersuutaanut 

qujassuteqarput siunertaanillu tapersersuillutik. 

Kalaallit Nunaanni Inuit Pisinnaatitaaffii pillugit Siunnersuisoqatigiinnut ilaasortat 

nalinginnaasumik sulisarnermi saniatigut akisussaaffimmik annertuumik kivitsipput, aamma 

Siunnersuisoqatigiit sulinerannut peqataanissaannut piviusumik periarfissaqarnissaat 

pingaaruteqarpoq. 

 

Inuit Pisinnaatitaaffii pillugit Siunnersuisoqatigiit pillugit Inatsisartut inatsisaat nr. 20, 27. 

november 2018-imeersumi § 10-mut oqaaseqaatini takuneqarsinnaavoq, Siunnersuisoqatigiinni 

sulineq qinikkatut pisortanillu toqqakkatut suliaqarnermut malittarisassanut 

ilaatinneqanngitsoq. Inatsimmi piumasaqaataavoq, Siunnersuisoqatigiinni peqataaneq 

nammineq kajumissutsimik tunngaveqartoq akissarsiaqartinneqarnanilu, aamma taamaallaat 

siulittaasoq akissarsiaqartinneqassasoq. 

 

Namminersorlutik Oqartussat Qinikkatut Pisortanillu Toqqakkatut suliaqarneq il.il. pillugu 

nalunaarutaat nr. 30, 1. september 2022-imeersoq malillugu tjenestemandit suliassani 

taaneqartuni ukiumoortumik ullut 60-it angullugit akissarsianik ilanngaateqanngitsumik 

sulinngiffeqarsinnaatitaapput. Isumaqatigiissutit arlallit nalunaarummut innersuussuteqarput, 

taamaalilluni aaqqissuussineq isumaqatigiissutini atugassarititat malillugit atorfilinnut aamma 

atuulluni. 

 

Inatsimmut 2018-imeersumut naliliinermut tunngavigineqartut ilaasortat ataatsimiinnissamut 

peqataasarnerannut taarseraattarnerannullu tunngatillugu unammilligassat ilaatigut 

tikkuarneqarput. Naalakkersuisut isumaqarput, sulinngiffeqarnissamut atugassarititat 

pitsaanerulersinneqarpata Siunnersuisoqatigiit sulinerannut atajuarnermut peqataanermullu 

nukittorsaaqataassagaluartut, taamaattumillu inatsisitigut inissisimanerup inatsisip 

atuutilersinneqarneranut tunngavigineqartut, isumaliuutigeqqinnissaannut tunngavissaqartoq. 

 

Taamaattoq aaqqissuussineq sulisitsisunut akissarsiaqartitsillutik sulinngiffeqartitsisussanut, 

tassunga ilangullugit pisortani sulisitsisunut, aningaasartuuteqarnerannik kinguneqassaaq. 

Annertussutsimut ilaasortat atorfeqarnerannut atugassarititaat piffissamillu atuineq 

apeqqutaassapput, taakkulu naammattumik ersersinneqanngillat. Taamaattumik 

Naalakkersuisut inatsisissatut siunnersuut pillugu isummernissaq sioqqullugu 

aningaasaqarnikkut kingunerisassat misissorneqassasut pisariaqartippaat. Naalakkersuisut 

ilanngullugu oqaatigissavaat, UPA 2027-p nalaani inatsisissatut siunnersuummik 

saqqummiussinissaq inatsisiliornikkut periaatsit tusarniaanerlu pisariaqartoq eqqarsaatigalugit 

piviusorsiussanngitsoq. 

 

Taaguut qinikkatut pisortanillu toqqakkanut suliaqarneq ileqquusutut suliassamik 

suliaqarnissamut pisussaaffeqartutut aamma atassuteqarput. Pisussaaffik taamatut ittoq 

Siunnersuisoqatigiinnut ilaasortaanerup kajumissutsimik tunngaveqarnera naleqqutinngilaq. 

Taamaattumik Naalakkersuisut inatsisissatut siunnersuut ima ilusilissavaat, toqqarneqarnissaq 

imaluunniit sulinermik attassiinnarnissamut pisussaaffiliinermik atuutilersitsinani, ilaasortat 

qinikkatut pisortanillu toqqakkanut suliaqarnermut malittarisassat malillugit 

sulinngiffeqarsinnaatitaanngortillugit. Inatsisissatut siunnersuummut atatillugu sulisitsisunut 

aningaasaqarnikkut kingunerisassat ersersinneqassapput. 

 

Siunnersuuteqarnermut piumasaqaataavoq, inatsisissatut siunnersuut kingusinnerpaamik 

UPA2027-mi saqqummiunneqassasoq. Inatsisiliornermi periutsinut tunngatillugu sulinermut, 

tusarniaanissamut pisariaqartumut aamma aningaasaqarnikkut kingunerisassaannik 

ersersitsinissaq eqqarsaatigalugit inatsisissatut siunnersuut siusinnerpaamik UKA2027-p 

ingelanerani saqqummiunneqarsinnaasoq, Naalakkersuisut naliliipput. 

 

Naalakkersuisut taamatut oqaaseqarlutik siunnersuut allatut ilusilerlugu 

akuerissutigineqassasoq inassuteqaatigaat:  

 

Naalakkersuisut peqquneqassasut Inuit Pisinnaatitaaffii pillugit Siunnersuisoqatigiinnut 

aamma siunnersuisooqatigiit assingusut, ilaasortaat Inatsisartut imaluunniit 

Naalakkersuisut toqqagaannik, ilaasortat qinikkat pisortanillu toqqakkat pillugit 

malittarisassat malillugit sulinngiffeqarsinnaatitaalerpata, aningaasaqarnikkut 

kingunerisassat misissussagaat, aamma inatsisissatut siunnersuutaasinnaasoq pillugu 

isummernissaq siunertaralugu inerneri Inatsisartunut kingusinnerpaamik UKA 2027-p 

nalaani saqqummiutissagaat. 


